
ছড়া




জানি না কি ও পাড়ায় কোনােখানে নাই বেল!

ভবানী লিখল, এ যে আগাগােড়া লাইবেল।

মাঝে থেকে গায়ে প’ড়ে চেঁচায় আদিত্য―

আমারে আরােপ করা মিথ্যাবাদিত্ব।

কোন্ বংশে-যে মোর জন্য তা জান তাে,

আমার পায়ের কাছে করে মাথা আনত;

আমার বােনের যোগ বিবাহের সূত্রে

ভজু গােস্বামীদের পুত্রের পুত্রে।

এডিটর লেখে, তব ভগ্নীর স্বামী যে

গো বটে গোয়ালবাসী জানি তাহা আমি যে।

ঠাট্টার অর্থটা ব্যাকরণে খুঁজতে

দেরি হল, পরদিনে পারল সে বুঝতে।

মহ রেগে বলে, তব কলমের চালনা

এখনি ঘুচাতে পারি, বাড়াবাড়ি ভালো না।

ফাঁস করে দিই যদি, হবে সে কি খোশনাম,

কোথায় তলিয়ে যাবে সাতকড়ি ঘােষ নাম।

জানি তব জামাইয়ের জ্যাঠাইয়ের যে বেহাই

আদালতে কত করে পেয়েছিল সে রেহাই।

ঠাণ্ডা মেজাজ মাের সহজে তাে রাগি নে,

নইলে তােমার সেই আদরের ভাগিনে

তার কথা বলি যদি―এই ব’লে বলাটা

শুরু করে ঘেঁটে দি পঙ্কের তলাটা।

